
KONTROL MOZIOA

udal brigaden zerbitzuaren prestazioak hobetzeko beharraz

Reyes Carrere Zabalak, EH BILDU taldeko zinegotziak, Udalbatzaren Organo Araudiko 98. artikulua 
oinarri hartuta, mozio hau aurkezten du, udal brigaden zerbitzuaren prestazioez, Udalbatzan azter 
dadin. Mozioa 2022ko azaroaren  14an Zerbitzuen Orokorren  Batzordean landutako 
interpelazioaren ondorioa da. 

JUSTIFIKAZIOA

Bai ordezkari sindikalek bai udal lantaldeetako langileek urteak daramatzate Mantenimendu eta 
Udal Zerbitzuen Departamentuaren egoera hobetzen lagunduko duten interbentzioak egin daitezela
eskatzen. Eta horregatik, EH Bildu, legegintzaldi honetan zein aurrekoan, behin baino gehiagotan 
eskatu dio Udal Gobernuari udal langile horiek salatzen duten egoera aztertzeko,  eta, aldi berean, 
udal baliabideak departamentu honen beharretara egokitzeko eta modernizatzeko plangintza abian 
jartzeko. 

Aipa dezagun departamentu honetan aztertu eta zuzendu beharreko egoerak bi alderdi nagusi 
dituela aspalditik datozenak: langilerik eza (behin-behinekotasun maila %85ekoa da) eta inbertsiorik 
eza (ibilgailu eta makinaria zaharkitua). Baina, zoritxarrez, egiturazko arazo horiek konpondu 
beharrean, larriagotzen ari dira Udal Gobernuaren erabaki politikoen ondorioz. Izan ere, azken urte 
hauetan, brigadetako zerbitzua eta baliabideak hobetu beharrean, enpresa pribatuen aldeko hautua
egin du. Gordin esanda: udal zerbitzuak poliki-poliki pribatizatzen ari dira.

Izan ere, udal brigadetako langileek jasaten duten errealitate larria ukaezina da. Langile gehienen  
interinitate egoeraz gain, plantillak oso eskasak dira. Adibidez, Parke Mugikorrean 5 txofer, bi 
mekanikari eta txapista bat baino ez daude;  hiri osoko mantentze-lanetarako bost arotz, hiru iturgin,
hiru igeltsero eta bi argiketari ditugu (eta jada existitzen ez den Pintura Brigada). Zalantzarik gabe,  
ez dira nahikoak; zentzu honetan, sindikatuek egindako kalkuluen arabera,  brigadek 25 langile 
inguruko defizita dute. 

Eta egoera horren ondorioak kezkagarriak dira: alde batetik, prekarizazioa  (udal langileek ezin 
dutenez Donostia bezalako hiri batek eskatzen duen lan bolumena xurgatu, etengabeko lan karga 
jasaten ari dira) eta, bestetik, udal zerbitzuaren pribatizazio prozesua  (beharrak egiturazkoak 
direnez, eta ez koiunturalak, Udal Gobernuak enpresa pribatuak kontratatzen ditu).  

Eta azkenik, ez dezagun ahaztu udal zerbitzuak pribatizatzeko eta udal-brigadetako plantillak ahalik 
eta gehien murrizteko politika horrek herritarroi ere kalte egiten digula. 

Zinegotzi ordezkariak ez zien erantzun interpelazioan aurkeztutako galdera askori. Soilik esan zuen  
sendotze prozesu berriekin bitartekotasuna amaitzea espero dutela. Baina Langileen Batzordetik 
jakinarazi digutenez, gobernu honek egonkortze-prozesuan erabakitako lanpostu-multzoak eragina 
izan dezake plantillen eta zerbitzuaren eraginkortasunean, multzo  berean zeregin oso desberdinak 
dituzten langileen profilak sartu baitituzte. Adibide argigarri bat jartzearren, ibilgailu-parkearen 
arloko multzoan  finkatuko diren sei plazetan gidari bat, soldatzaile bat, mekanikari bat eta txofer bat
sartu dituzte. Gobernuak argitu beharko du zergatik eskatzen dizkien prestazio berberak txofer bati 
eta soldatzaile bati. 

Zinegotzi ordezkariak eman zituen erantzunetan ez zuen argitu etorkizunean gobernuak udal 
brigadak indartzeko asmorik duen, egiturazko zereginetan enpresa pribatuak kontratatzera jo ez 
dadin. Era berean, ez zuen argitu gobernuak gaur egungo baliabide materialak hobetzeko 
inbertsioak egiteko asmoa duen.

Horregatik, behean sinatzen duen zinegotziak KONTROL MOZIO hau aurkezten du:

 Donostiako Udalbatzak hertsiki eskatzen dio Udal Gobernuari, Langileen Batzordearekin 
batera, udal brigaden egonkortze prozesuan sartutako lanpostuen multzoak berrantola 
dezala eta antolaketa berri horren helburua izan dadila gaur egungo baliabideak 
optimizatzea, brigadak berak indartzea eta zerbitzuaren kalitatea hobetzea. 

 Donostiako Udalbatzak hertsiki eskatzen dio Udal Gobernuari  lehenbailehen berritu ditzala
zaharkituta dauden udal brigadeetako ibilgailu, makina eta baliabide material guztiak.

 Donostiako  Udalbatzak  hertsiki  eskatzen  dio  Udal  Gobernuari  udal  brigadei  esleitutako
egiturazko zereginak langile publikoek egin ditzaten.

Donostian, 2022ko abenduaren 15ean 

Reyes Carrere Zabala,

EH Bildu udal taldeko zinegotzia.

